
Durand, Jaap. 2007. The many faces of God. Stellenbosch:  
Sun Press. 202 p. Prys: R175,00. ISBN: 978-1-919980-37-8. 

Resensent: J.H. van Wyk 
Navorser Skool vir Kerkwetenskappe,  
Potchefstroomkampus, Noordwes-Universiteit 

In hierdie boek volg die skrywer die hoofroetes en afdraaipaaie van 
die nadenke oor God deur die eeue – in die Weste en Ooste, by die 
vroeëre en latere kerkvaders, tydens die Middeleeue, Reformasie, 
die Ortodoksie en piëtistiese Puritanisme. Telkens word die nadenke 
oor God binne ’n bepaalde filosofiese en sosio-kulturele konteks 
geplaas wat op die nadenke ’n duidelike invloed uitgeoefen het. 
Veral sedert die opkoms van die Verligting in die agtiende eeu het 
die ortodokse verstaan van God onder groot druk en kritiek gekom. 
Die slingergang van Godsbeelde deur die geskiedenis laat die 
indruk dat God vele “gesigte” het. 

In die inleidende hoofstuk van hierdie boek word opgemerk dat daar 
deur die hele teologiegeskiedenis een konstante faktor is, naamlik 
dat God Homself in die lewe, dood en opstanding van Jesus Chris-
tus geopenbaar het. Twee fundamentele vrae kom hier aan die 
orde: Is dit noodsaaklik om God te ken? en: Beskik ons oor die 
kapasiteit om hierdie openbaring te verstaan? 

Hierna volg ’n lang reis deur die teologiegeskiedenis wat handel oor 
die “gesigte” van God by die Griekse en Latynse vaders 
(Hoofstuk 2), met besondere verwysing na die invloed van Plato, 
Aristoteles en Plotinus en met aandag aan die Godsleer van 
Irenaeus, Origines, Augustinus (twee maal), Arius, Sabellius en 
Atanasius. Vervolgens (Hoofstuk 3) word die “gesigte” van God in 
Oosterse kerke, met besondere verwysing na die betekenis van 
monastisisme, mistisisme, liturgie en “theosis” ondersoek en dan, in 
Hoofstuk 4 kom die “gesig” van God in die vroeë Middeleeuse 
teologie aan die beurt waar die religieuse intellektualisme en mistiek 

van Erigena en die mistiek van Bernard van Clairvaux aan die orde 
kom. Voorts handel Hoofstuk 5, met die Middeleeuse skolastiek, 
waar die debat oor God ’n stroomversnelling ondergaan as die 
verhouding tussen “geloof en rede” sy invloed laat geld en die vol-
gende name die revue passeer: Anselmus (ontologiese godsbegrip), 
Abelardus, Bonaventura, Thomas van Aquino (“een van die grootste 
teoloë en filosowe van alle tye”), Lombardus. In Hoofstuk 6 word 
gekyk na die einde van die Skolastisisme, met besondere aandag 
aan Duns Scotus (voluntarisme) en Willem van Ockham 
(nominalisme). 

Met die Renaissance (Hoofstuk 7) begin ’n nuwe periode en ver-
ander die “gesig” van God. Die mens word nou die maatstaf vir alles 
(humanisme). Die Reformasie (Hoofstuk 8) verskaf ’n nuwe stimulus 
aan hierdie wending, maar op ’n eie wyse. Erasmus, Luther (met sy 
tema van ’n verborge en geopenbaarde God) en Calvyn (die 
betroubare God) open nuwe perspektiewe. Die Godsbegrip van die 
anti-Trinitariërs kom ook ter sprake. Hoofstuk 9 gee aandag aan die 
Ortodoksie en die terugkeer na die God van Skolastisisme – met 
verwysing na die Westminsterse Konfessie (1647) en die Konsilie 
van Trente (1545-1563). Klem word gelê op die almagtige God en 
die predestinasie (DLR). Die slothoofstuk, Hoofstuk 10, betrag die 
onveranderlike God van die piëtistiese Puritanisme, met die klem op 
God as Wetgewer. 

Ons het hier te doen met die boeiende verhaal van wisselende 
godsbeelde waarin nagegaan word watter nuanserings daar in die 
geskiedenis voorgekom het en hoedat hierdie beelde telkens deur 
filosofiese stromings, religieuse ontwikkelings, politieke maneuvers 
en persoonlike ervaring beïnvloed en verlê is. Dit is gou duidelik dat 
hier ’n bekwame teoloog en ’n kundige filosoof aan die woord is. 
Trouens, goeie kennis van die filosofie is vir elke teoloog van on-
skatbare waarde en ’n onmisbare voorvereiste, omdat teologie en 
filosofie nooit radikaal van mekaar geskei kan word nie en mekaar 
altyd wedersyds beïnvloed, bevrug of benadeel. 

My kritiek spits hom toe op dit wat nié in die boek staan nie, in plaas 
van wat wél daarin ter sprake kom. 

Ek sou graag ’n meer uitgebreide inleidende hoofstuk wou sien 
waarin, as onderbou vir die kritiese opmerkings in die boek, die 
godsleer van die skrywer self uiteengesit word en waarin veral die 
gegewens uit die Ou en Nuwe Testament kortliks benut is.  

Ek vind dit ook jammer dat die outeur by die Puriteine eindig en nie 
deurgestoot het na die moderne tyd nie en aandag gegee het aan 
nuwere ontwikkelings in die godsleer nie, byvoorbeeld Barth, Molt-
mann, die Teologie van Bevryding, Prosesteologie, Feministiese 
Teologie, Eko-Teologie asook die Afrika-godsbeskouing, om slegs 
enkeles te noem. Dit sou die boek uiteraard langer, maar myns 
insiens, meer bruikbaar gemaak het. 

Die skrywer het in sy boek Die lewende God (1976) die lyne wel 
verder deurgetrek, maar dit sou hierdie nuwe boek soveel nuttiger 
gemaak het indien hy dieselfde metode daarin gevolg het. 

Wat die titel betref: sou dit nie beter gewees het om te praat van The 
many faces for God nie? 

Tog, hierdie is ’n boeiende boek met groot kennis van sake wat in ’n 
vloeiende styl geskryf is. Sonder twyfel is dit die moeite werd om 
bestudeer te word. 

 

 

Greidanus, Sidney. 2007. Preaching Christ from Genesis: 
foundations for expository sermons. Grand Rapids: Eerdmans. 

518 p. Prys: $30,00. ISBN: 978-0-8028-2586-5. 

Resensent: H.F. van Rooy 
Skool vir Bybelwetenskappe en Antieke Tale, 
Potchefstroomkampus, Noordwes-Universiteit 

Hierdie werk is die derde boek wat Sidney Greidanus oor prediking 
skryf. Die vorige twee, The modern preacher and the ancient text en 
Preaching Christ from the Old Testament, het sekere basiese 
beginsels oor prediking vasgelê, terwyl hierdie boek ’n besondere 
toepassing van sy benadering op Genesis maak. In die besonder 
fokus hy daarop hoe ’n mens by Christologiese prediking uit die Ou 
Testament kan uitkom. In hierdie werk gee Greidanus eers in 
Hoofstuk 1 ’n teoretiese uiteensetting van sy benadering tot predi-
king en sy siening oor Genesis, waarna hy die benadering toepas in 
23 hoofstukke wat elk oor ’n ander gedeelte uit Genesis handel. Aan 
die einde van die boek is daar vyf bylaes, naamlik ’n uiteensetting 
van tien stappe van teks na preek, ’n model vir verklarende 
prediking en drie preke uit Genesis, waarin hy sy model toepas.  

Vir die verstaan van sy benadering is sy definisie van Christologiese 
prediking (of, soos hy dit stel, om Christus te preek) van belang. Om 
Christus te preek hou in die preek van preke waarin die boodskap 
van ’n spesifieke teks op ’n verantwoordelike wyse geïntegreer word 
met die hoogtepunt van God se openbaring in die persoon, werk 
en/of onderwys van Jesus Christus soos wat dit in die Nuwe 
Testament geopenbaar word (p. 1). Hierdie definisie hou twee sake 
in, naamlik dat die verklaarder eerstens vra na dit wat die skrywer 
wou gehad het Israel moet hoor, en tweedens dat die verklaarder 
die teksgedeelte verstaan in die lig van die kanon as geheel (wat 
dus die Nuwe Testament insluit) en in die lig van die heils-
geskiedenis as geheel (p. 2-3). Wat die beweging van die Ou-
Testamentiese teks na Christus toe betref, onderskei Greidanus 
sewe maniere, wat hy breedvoerig bespreek het, oor die prediking 
van Christus uit die Ou Testament. Die sewe maniere is heils-
historiese progressie, belofte en vervulling, tipologie, analogie, te-
mas wat deur die Bybel loop, Nuwe-Testamentiese aanhalings en 
kontras (p. 2-6). 

Wat die verklaring van Genesis betref gee Greidanus aandag aan ’n 
aantal belangrike sake wat met letterkundige en historiese aspekte 
verband hou. Hierdie aspekte sluit in die gebruik van die toledot-
formule in Genesis, belangrike temas soos koninkryk en verbond, 
die vraag oor die historisiteit van die verhale in Genesis en die 
oorspronklike lesers van Genesis. Sy klem op historiese betrou-
baarheid is ’n groot wins. Hierdie werk is besonder aktueel vir lesers 
in Suid-Afrika vandag, veral in die lig van vrae oor die Messias in die 
Ou Testament wat gevra word na aanleiding van die nuwe 
Psalmomdigting. So wys hy daarop dat dit belangrik is om na die 
omstandighede van die eerste hoorders te vra. Die boodskap van ’n 
gedeelte verander nie wanneer die historiese omstandighede 
verander nie, maar die doel en die toepassing van die boodskap kan 
verander (p. 38, voetnoot 100). Hy kan dus byvoorbeeld vra na die 
boodskap van Genesis in die tyd van Moses, maar ook in die tyd 
van die Babiloniese Ballingskap. Hierdeur word die boodskap van 
die gedeelte nie verander nie, maar dit word nuut en aktueel 
toegepas in nuwe omstandighede. Vandag is Genesis deel van die 
hele Bybel en dit het ook implikasies vir die boodskap van die boek 
(p. 37-38). Vir sy prediking oor die verskillende gedeeltes vra 
Greidanus telkens na die tema en doel van ’n besondere gedeelte. 
Hierdie sake is veral van belang met die oog op die bepaling van die 
boodskap van ’n betrokke gedeelte vir vandag. 

In die lig van sy teoretiese bespreking benader Greidanus elkeen 
van die teksgedeeltes wat aan die orde kom op ’n gestruktureerde 
wyse. Hy gaan kyk na die teks binne sy konteks, na literêre sake, na 
die ontwikkeling van die storielyn en na die tema en doel van die 
gedeelte. Hierna vra hy watter van sy sewe maniere om die teks aan 
Christus te verbind, gebruik kan word. Gewoonlik is daar meer as 
een manier, wat aanvullend gebruik kan word. Ten slotte gee hy dan 
aandag aan hoe daar oor die spesifieke gedeelte gepreek kan word, 
met opmerkings oor die preekstyl wat gevolg kan word, asook sake 
wat vir die toepassing van belang kan wees. Die drie preke aan die 
einde van die boek bied ’n goeie illustrasie van sy model en die 
gebruik daarvan om op ’n sinvolle manier Christologiese prediking 
uit die Ou Testament te bevorder. 

Die werk as geheel kan beskou word as die vrug van baie jare se 
nadenke oor die saak van Christusprediking uit die Ou Testament. 
Hierdie boek is van groot waarde vir veral predikante wat worstel 
met die vraag na sinvolle, ongeforseerde Christosentriese prediking 
uit die Ou Testament. Die boek kan met groot vrymoedigheid aan-
beveel word. 

 

 

Venter, Piet, Symington, Johan & Van Wyk, Amie, reds. 2007. 
Belydenisse: getuienis oor ’n lewe in God – Augustinus. 

Wellington: Lux Verbi.BM. 475 p. Prys: R139,95.  
ISBN: 978-07963-0574-9. 

Resensent: B.J. van der Walt 
Skool vir Filosofie, Potchefstroomkampus, 
Noordwes-Universiteit 

Augustinus (354-430) uit Noord-Afrika is een van die bekendste 
kerkvaders en sy Belydenisse (Confessiones) is een van die klas-
sieke werke in die Christelike tradisie. Op die agteromslag van 
hierdie eerste Afrikaanse vertaling word die geheim van die boek 
soos volg verduidelik:  

Aangrypend en openhartig vleg hierdie groot kerkvader uit 
Afrika die vertelling oor sy onstuimige lewensloop meesterlik 
ineen met kernsake van ons algemene geloof. So slaan die le-
wensverhaal oor in ’n kragtige getuienis en uiteindelike geloofs-
belydenis oor die hoofsaak wat gelowiges oor alle tye saam-
bind.  

Omdat dit nie nodig is om ’n meesterstuk aan te beveel nie, word 
hier alleen iets meegedeel oor wat hierdie vertaling aan die leser 
bied: Dit is in ’n aantreklik gedrukte harde band gebind teen ’n baie 
redelike prys. Na die gedetailleerde inhoudsopgawe word aan die 
hand van datums in tabelvorm ’n handige oorsig van belangrike 
gebeure en geskrifte uit Augustinus se lewe gegee. In die 
daaropvolgende Voorwoord vertel prof. Amie (J.H.) van Wyk meer 
oor die kerkvader se lewe, werke, sy Belydenisse in die besonder, 
asook die aktualiteit daarvan vir vandag. Die boek self is verdeel in 
dertien hoofstukke en drie hoofafdelings, wat ’n geheeloorsig verge-
maklik. Tussendeur in die teks is daar insetsels wat die aandag op 
kerngedeeltes vestig. 

In die waardevolle voetnote onderaan die bladsye word na die oor-
spronklike Latynse teks, Bybelgedeeltes of ander geskrifte verwys 
en belangrike ander verduidelikings oor die agtergrond en inhoud 
van die boek word verskaf. Aan die einde van die werk is daar 
verskillende bylaes. Daar is tans eers ’n indeks van Bybelgedeeltes 
wat deur Augustinus aangehaal of na verwys is. Dan volg ’n 
bronnelys van Augustinus se eie geskrifte, van algemene bronne 
oor hom, van bronne oor aspekte van sy teologie en ook bronne 
spesifiek oor die Confessiones. 

Die drie redakteurs van hierdie uitgawe het duidelik moeite gedoen 
om hierdie werk – vanaf 396-401 n.C. geskryf – vir sowel die breë 
publiek as die wetenskaplike meer toeganklik te maak. Die Afrikaans 
lees lekker vloeiend. 

Daar is min boeke wat nie met die tyd verander nie. Hier het u egter 
’n geskenk – vir uself of iemand anders – wat die tand van die tyd 
oorleef het en sal oorleef! 

Deist, Ferdinand. 2007. Nalopers ... of navolgers? God se 
genade is groot maar nie goedkoop nie. Wellington:  

Lux Verbi.BM. 124 p. Prys: R79,95. ISBN: 978 07963 0624 I. 

Resensent: P. Venter 
Gereformeerde Kerk Potchefstroom-Oos  

Hierdie publikasie is ’n verwerkte weergawe van ’n oorspronlike 
uitgawe deur dieselfde skrywer onder die titel Hemelpastei en na-
volging wat in 1994 verskyn het. Die boekie bevat sewentien op-
stelle wat oorspronklik as preke in gemeentes gepreek is en wat 
baie leservriendelik verwerk is om gepubliseer te word.  

Die inhoud en boodskap van die boek is uiters aktueel vir gelowiges 
vandag en regverdig na my mening ’n tweede verwerkte uitgawe. 
Deist raak in hierdie opstelle die hart van die evangelie aan deur op 
’n baie skerp maar simpatieke wyse aan te toon dat geloof vir baie 
mense vandag ’n goedkoop saak geword het wat eintlik niks meer 
beteken as dat geloof in God vir die gelowige persoonlike voordele 
inhou nie en dat mense om hierdie rede blote nalopers van Christus 
geword het, sonder om hulle kruis op te neem en Christus te volg.  

Deist dui vanuit die Skrif aan dat geloof in God eintlik niks met 
persoonlike voordele te doen het nie, maar dat geloof jou hele 
menswees opeis en dat die eintlik “voordeel” daarin lê om iets van 
God self te verstaan en te beleef. Om Christus na te volg beteken 
dat jy jou geloof moet “doen”, moet leef, en nie net moet praat nie. 
Hy gebruik ’n verskeidenheid aktuele en praktiese voorbeelde om 
hierdie tema te belig. So word gelowiges met eie agenda’s in die 
kerk, gelowiges wat teer op egoïsme, gelowiges met sogenaamde 
teologiese sekerhede en met gebede om persoonlike gewin aan die 
kaak gestel. Met hierdie voorbeelde word die sogenaamde 
voorspoedsgeloof, wat vandag so gewild is, in sy wortel afgesny.  

Deist toon ook aan hoe mense God se Woord probeer ignoreer en 
dan die tragiese gevolge daarvan beleef en hoe God ondanks 
menslike hardkoppigheid genade skenk. Hy bring ook die moderne 

neiging aan die lig om met logika en wetenskaplike argumente die 
boodskap van die Skrif te verwater.  

Hierteenoor bring Deist baie troos uit die Skrif aan die moderne 
gelowige wat worstel met die lyding in en die gebrokenheid van ons 
bestaan. Hy wys op God se dikwels onverklaarbare, maar doel-
gerigte werkswyse in die lewe van gelowiges en sy kerk. Hy oortuig 
dat God wel liefdevol en met groot medelye betrokke is in hierdie 
gebroke wêreld en hoe Hy juis mense met ’n ware geloof gebruik 
om sy genesende liefde hier te verkondig en te bedien. So by-
voorbeeld toon hy op aangrypende wyse uit Jesaja 53 aan hoe God 
selfs deur die ellendige situasie van gelowiges redding bewerk.  

Deist maak lesers sensitief dat baie dinge in die lewe nie slegs met 
’n “ja” of “nee” beslis of verstaan kan word nie, maar dat God Hom 
ook aan jou openbaar in jou daaglikse wandel en omgang met Hom. 
So skryf hy: “Geloof verdoof nie jou vir die werklikheid met die 
belofte van ’n plek in die hemel nie. Ware godsdiens is harde werk. 
Dit is doen in plaas van voorgee.”  

Ek het baie waardering vir die wyse waarop Deist die Skrif self laat 
spreek in hierdie opstelle en hoe hy met sy besondere styl dit regkry 
om die Skrifwaarheid baie skerp en reguit op die lewe van gelowiges 
toe te pas. Vanuit verskeie Skrifgedeeltes word die leser organies 
gelei tot ’n baie duidelike en dikwels pynlike besef dat jyself die 
evangelie goedkoop maak met jou denke daaroor en die uitleef van 
jou eie geloof.  

Ek is van mening dat Deist se fokus op God se genade versus 
verdienstegeloof, sy verduideliking van ware Christelike blydskap en 
die radikale andersheid en nuutheid van ware geloof ’n kosbare 
bydrae maak tot die regte verstaan van Skrifgetroue geloof. Deur te 
wys op die realiteit van die gebrokenheid van ons bestaan en die 
nugtere wyse waarop die gelowige in sulke omstandighede aan God 
moet vashou, word die gedagte dat geloof net daar is om vir my 
voorspoed te bring, in die kiem gesmoor.  

Die gelowige leser wat méér soek as die oppervlakkige en dikwels 
soetsappige hantering van die Skrif en wat erns wil maak met die 
uitleef van ware geloof sal hierdie boek van onskatbare waarde vind. 
Dit is die leser wat nie terugdeins om self ernstige selfondersoek te 
doen nie wat in hierdie boek verfrissende perspektiewe sal vind wat 
tot geloofsverdieping sal lei. Deist slaag daarin om op lesers die 
harde, maar bevrydende appél te maak: is jy ’n naloper of ware 
navolger van Christus?  

König, Adrio. 2007. God, waarom lyk die wêreld so? Kan ons 
sê: “God is in beheer”? 2e dr. Wellington: Lux Verbi.BM. 243 p.  

Prys: R109,95. ISBN: 978 07963 0668 5. 

Resensent: P.P. Kruger 
Departement Sistematiese Teologie, 
Mukhanyo Teologiese Kollege 

“Hierdie boek is op aanvraag die derde keer herdruk (nuut verwerk 
en met ’n nuwe voorblad) vir persone wat nie al die hartseer en 
lyding in die wêreld kan verstaan nie en is seker die dapperste en 
eerlikste wat ’n teoloog nóg in Afrikaans geskryf het” (uit ’n 
persverklaring oor hierdie publikasie – beklemtoning PPK). Inder-
daad beoefen die skrywer in hierdie werk dapper en eerlike teologie. 
Hy bevraagteken “die bekende cliché’s” waarmee séér mense 
dikwels “getroos” is – soos: “dit was so bestem!” Daarmee lyk dit 
egter of ook die klassieke voorsienigheidsbelydenis (soos in ons 
gemeenskaplike, gereformeerde Belydenisskrifte verwoord) in die 
gedrang kom. Dit is geen wonder nie dat J.H. van Wyk, teen die 
einde van ’n deurtastende ontleding van König se voorsienigheids-
leer, konkludeer dat König ’n “kerklike oordeel oor sy standpunt sal 
moet aanvra” (vgl. In die Skriflig, 36(4), 2002:550). 

Dit neem egter nie weg dat ’n voortgaande gesprek na aanleiding 
van die herdruk van hierdie boek sinvol en vrugbaar kan wees nie. 
Die skrywer bevraagteken immers die Skrifberoep van die tra-
disionele standpunt – met verwysing juis na voortgaande Skrif-
ondersoek. Daarin staan hy allermins alleen. So toon G. den 
Hartogh, in die proefskrif vir sy doktorsgraad aan die Universiteit 
Utrecht in 1999, oortuigend aan dat die tradisionele beroep op 
Matteus 10:29 nie op die beste teksuitgawe berus nie – die 
oorspronklike het net: “sonder julle hemelse Vader”; en nie “sonder 
die wil van julle hemelse Vader” nie. In ’n aangrypende, onlangse 
boek oor die vraag: “Where was God in the Tsunami” verwys die 
bekende Oosters-Ortodokse teoloog, David Bentley Hart, ook na die 
tydgebonde eksegese van Calvyn wat hom in sake soos hierdie 
“extremely remote from the theology of the New Testament” gebring 
het. 

König maak beswaar teen ’n opvatting “waarin alles wat gebeur 
vooraf bepaal is”. Hy sê: 

Dan is die geskiedenis mos ’n toneelstuk wat vooraf in beson-
derhede geskryf is en net deur die spelers onder die regisseur 

se leiding ‘opgevoer’ word, presies volgens die geskrewe teks. 
Dan is daar nie sprake van ’n oop verhouding, van gee en 
neem tussen God en mense waarin dinge na verskillende kante 
kan uitval en selfs kan skeefloop, en waarin nuwe dinge kan 
gebeur (p. 87). 

Vir die feit dat die skrywer baie moeite doen om hierdie soort 
“voorsienigheidsleer” te bekamp moet net die grootste waardering 
uitgespreek word. Indien hy hom hiermee van die “determinisme” wil 
distansieer, kan dit alleen maar toegejuig word. Dan is die woorde 
van Berkouwer hier van groot belang:  

We mogen geen ergernis indragen in de leer der Voor-
zienigheid Gods, die niet is de aanstoot van het Evangelie, de 
ergernis voor de natuurlijke mens, die niet verstaat de dingen, 
die des Geestes Gods zijn. Velen zien nog steeds de Voor-
zienigheid Gods (evenals zijn predestinatie) op een lijn liggen 
met het gedetermineerd zijn in het deterministisch systeem. 
God zien men dan staan aan de top van dit causale system, het 
geen in wezen aan het systeem zelf niets zou veranderen (De 
Voorzienigheid Gods, 1950:180).  

Die vraag is egter of Calvyn in so ’n opvatting geplaas kan word – 
wat König klaarblyklik doen (p. 86, 87). Wie byvoorbeeld ’n resente 
werk soos dié van Selderhuis oor Calvyn se teologie van die psalms 
raadpleeg, sal merk hoe ver die lewende God, wat Hom dikwels in 
sy verborgenheid openbaar en in sy openbaring verberg, van só ’n 
“Albeskikker” af staan! 

König wil ook nog steeds van God se beheer praat – maar dan 
beheer in ruimer sin: dat alles “nie handuit ruk nie” (p. 164). Indien 
daar van ’n drama sprake is, is dit ’n drama waarin daar meer 
rolspelers as net God deelneem. Die duiwel is ’n rolspeler wat 
tradisioneel erg onderskat is! (p. 124, 181). 

Miskien kan die gesprek met König, vanuit ’n nie-deterministiese 
verstaan van die tradisioneel gereformeerde voorsienigheidsleer 
sinvol voortgesit word aan die hand van sy toneel-metafoor. Die 
seminale werk van die groot Rooms-Katolieke teoloog, Von 
Balthasar (oor Theodramatik ), kan ’n goeie aansluitingspunt wees, 
veral soos dit deur die Protestante Vanhoozer (oor dogma as 
drama) en Gorringe (oor God se teater in ’n teologie van die 
voorsienigheid) uitgewerk is. Daarvolgens moet God allermins met 
’n tiran vergelyk word, wat ’n vooraf-geskrewe “draaiboek” (met 
aanwysings tot in die fynste detail) só opvoer dat Hy die akteurs op 
die verhoog manipuleer en in voorafbeplande rolle indwing. Soos ’n 

goeie regisseur laat Hy eerder die spelers toe om hulle rolle, in 
interaksie met mekaar en met Hom, kreatief te vertolk. Tog laat Hy 
die akteurs nie aan hulleself oor nie. Hy lei en stu hulle só, van stap 
tot stap, dat die drama wat uiteindelik gestalte verkry, sy eie-drama-
met-sy-rolspelers is. 

 

 

 

Deist, Ferdinand. 2007. Nagdissipels: oor kwelvrae van die 
geloof. 2e dr. Wellington: Lux Verbi.BM. 127 p. Prys: R69,95.  

ISBN: 978 07963 0522 0. 

Resensent: B.J. van der Walt 
Skool vir Filosofie, Potchefstroomkampus,  
Noordwes-Universiteit 

Die skrywer, ’n eertydse professor in Ou Testament en Ou Nabye-
Oosterse Studies aan die Universiteit van Port Elizabeth, UNISA en 
Stellenbosch, is op ’n vroeë ouderdom (in 1997) oorlede. Hy was ’n 
beskrome skrywer (ook van kortverhale), leermeester, prediker en 
spreker. 

Die titel van die boek, Nagdissipels, is ontleen aan Nicodemus wat 
oor sy geloof in Christus getwyfel het en in die nag met Hom 
daaroor kom gesels het. Soos die subtitel aandui, gaan dit oor 
kwelvrae van die geloof. 

Deist gaan in hierdie boek op sulke geloofs-kwelvrae in na aanlei-
ding van die Britse ateïsties-rasionalistiese filosoof, Betrand Russel, 
se kritiek op die Christendom. 

Die volgende tien kritiekpunte oor geloof word bespreek en in die lig 
van die Skrif beantwoord: geloof is ’n gebrek aan kennis; is laf-
hartigheid; is ontvlugting van probleme; maak mense blind; God en 
sy wil bestaan nie; gebed is ’n illusie; skuldbelydenis vernietig self-
respek; selfontlediging is masochisme; teoloë belemmer (nuwe) 
insigte; en die kerk keer vooruitgang. 

Aangesien ekself (in die Filosofieklasse) met my studente Russell se 
skerp kritiek op die Christendom behandel het, was ek nie onbekend 
met dié soort probleme nie. Tog kan ’n mens heelwat meer leer uit 

hierdie boekie (vir die eerste keer reeds in 1984 uitgegee). Dit is 
helder en boeiend geskryf. Dit sal die denkende nagdissipels onder 
ons help om ook as dagdissipels (in die openbaar) ons Christelike 
geloof duideliker te verstaan en te verdedig. Nadat lesers hierdie 
boek gelees het, sal hulle die ander geskrifte van Deist (byvoorbeeld 
Nalopers of navolgers, Oorstaptyd en Tussen angs en sekerheid 
beslis ook onder oë wil neem. 

 

 

 

Deist, Ferdinand. 2007. Oorstaptyd: gedagtes oor geloof in 
krisistye. 2e dr. Wellington: Lux Verbi.BM. 94 p. Prys: R89,95.  

ISBN: 978 07973 04988. 

Resensent: L. Floor 
(Emeritus) Departement Nuwe Testament, 
Potchefstroomkampus, Noordwes-Universiteit 

Hierdie boek is ’n boek soos Deist dit kon skryf: oorspronklik, 
treffend, sprankelend en verrassend. Ferdinand Deist vergelyk in 
hierdie boek die lewe met ’n treinreis. Langs die lewenstrajek is daar 
dikwels verskillende oorstapstasies. ’n Mens weet nie altyd wat die 
volgende trajek van die reis vir jou gaan bring nie. Lewensom-
standighede dwing ’n mens soms ook om ’n ander koers in te slaan. 
Deist teken in sy boek nege oorstapstasies wat op soveel krisisse 
dui. Op ’n aangrypende manier toon die skrywer aan hoedat jy van 
so ’n krisissituasie ’n geleentheid kan maak. Hy wys daarop dat God 
dikwels onderweg teenwoordig is (p. 20). Vader Jakob kom agter 
dat God al by die Bet-El-stasie is wanneer hy daar arriveer (p. 19). 
Teleurstelling is volgens Deist ’n stasie waar daar ’n koers-
aanpassing gemaak moet word, sodat weer regte perpektief op die 
lewe verkry kan word (p. 24). Besonder boeiend is Deist se 
beskrywing van die Ouderdom-stasie (p. 67-76). By al die oorstap-
plekke wat Deist beskrywe, laat hy die perpektief van die geloof baie 
helder deurklink. Die reis van Job vanaf die oorstapstasie Twyfel 
word deur Deist op ’n ontroerende wyse beskryf (p. 88-92).  

Ten slotte beland die trein van die lewe by die eindstasie. Deist 
teken die Eindstasie met ’n beeld ontleen aan Psalm 92 (p. 75). 
Wanneer ’n gelowige aan die einde van sy lewensreis gekom het, 

wag God daar vir hom. In die huis van die Here, in die tempel van 
God vind ons, wat Deist so pragtig uitspel, “geborgenheid” (p. 75)  

Oorstaptyd is ’n boek wat met die grootste vrymoedigheid aan 
elkeen wat bekommerd of bedroefd is, gegee kan word. Maar ook 
vir enige leser bied hierdie boek ’n wonderlike perspektief. 

 

 

 

Leroux-van der Boon, Marzanne. 2006. Hatikvah: land van 
hoop.  Wellington: Lux Verbi.BM. 345 p. Prys: R129,95.  

ISBN: 978 07963 0520 6.  

Resensent: Belia van der Merwe 
Mafikeng 

In Marzanne Leroux-van der Boon se roman Tyd van herkenning 
(1984, verwerk in 2002) maak die leser vir die eerste keer kennis 
met die jong sensitiewe Stellenbosche kunstenaar, Marc Krige. In 
Granate bloei in Jerusalem (2003) en Hatikvah: land van hoop 
(2007) ontvou sy verhaal verder. Marc se belewing van die Joodse 
leefwyse en godsdiens en die gebeure in sy nuwe vaderland, die 
deur terreur geteisterde Israel, vorm die sentrale gegewe in dié twee 
romans.  

Pas voor sy eerste besoek aan Israel in Maart 2002 hoor Marc vir 
die eerste keer dat hy van Joodse afkoms is – albei sy oumas was 
Jodinne. Op sy eerste dag in Jerusalem maak hy kennis met 
Rivkah, ’n soldaat in die Israelse weermag en die dogter van ’n 
Joodse rabbi. Hy ontmoet ook later sy Joodse ouma en ander 
familie en gaandeweg ontstaan daar by hom ’n diepgewortelde 
liefde vir die land en die Joodse godsdiens en ervaar hy ’n intense 
verlange om dié God wat hy sy ouma Adonai hoor noem het, te ken. 
Granate bloei in Jerusalem eindig waar Marc, na ’n besoek aan 
Suid-Afrika, terugkeer Israel toe om hom permanent daar te vestig. 
Sowel hy as Rivkah het na heelwat innerlike worsteling Jesus as die 
beloofde Messias aanvaar. 

Soos met sy voorganger, word die gebeure in Hatikvah: land van 
hoop binne ’n baie duidelike historiese raamwerk geplaas. Afgesien 
van enkele terugflitse verloop die verhaal chronologies vanaf 29 
Januarie 2004 tot 19 Augustus 2005. Dit is ’n onstuimige tyd in Marc 

en Rivkah se persoonlike lewens én in Israel, waar gebeure 
oorheers word deur bloedige konflik met die Palestyne in die 
aanloop tot die onttrekking van Joodse setlaars uit Gasa.  

Die feit dat Marc, die hoofkarakter en fokalisator, onlangs eers van 
sy Joodsheid bewus geword het, bied geleentheid om hom (en die 
lesers) in te lei in die geskiedenis van dié dikwels miskende volk. 
Leah, voormalige geskiedenisonderwyseres, vertel byvoorbeeld vir 
Marc hoe die Joodse staat ontstaan en gevestig is (p. 28-32). Van 
Ibrahim, die gesiene Arabier uit Haifa kry hy die perspektief van 
iemand wie se familie al dekades lank in vrede met die Jode 
saamleef. Van hóm hoor Marc hoe die Palestynse vlugtelingkampe 
ontstaan het en dat die Palestynse owerheid sedert 1948, toe Israel 
sy onafhanklikheid verklaar het, probeer om die nuwe staat te 
vernietig. (p. 66-70). 

’n Belangrikste aspek van Marc se Joodsheid is sy toegewydheid 
aan die Joodse godsdiens waarvan al die gebruike, seremonies en 
feeste in besonderhede beskryf word. Alhoewel hy en Rivkah lede 
van ’n Messiaanse Joodse gemeente is, het hulle besluit om hulle 
lewe as Tora-onderhoudende Jode te lei. Motivering vir so ’n 
leefwyse kom onder andere van Marc se oom, die pastor van ’n 
Messiaanse gemeente.  

Tora beteken nie soseer wet nie, maar eerder ‘lering’ en ‘onder-
rig’. Dis ’n leefwyse. Yeshua het self gesê Hy het nie gekom om 
’n jota of titel van die wet te verander nie. Hy het absoluut Tora-
gehoorsaam geleef, die Shabbat en die feeste gehou. (p. 162 
e.v.).  

Aan die hand van ’n aantal Ou-Testamentiese Skrifgedeeltes lewer 
Marc self ook ’n lang betoog dat Jesus wel die beloofde Messias is 
(p. 169-178).  

Sommige lesers kan dalk verskil met sekere aspekte van die dog-
matiese uiteensettings wat in die boek gegee word. ’n Mens moet 
egter in gedagte hou dat jy hier te doen het met ’n roman, nie ’n 
teologiese handboek nie. 

Die gebeure wat in Israel plaasgevind het in hierdie periode waarin 
die roman afspeel, is goed gedokumenteer. Die skryfster het dit 
deeglik nagevors en die koerantberigte, e-posartikels, nuusberigte, 
televisieonderhoude, ensovoorts, wat woordeliks in die roman op-
geneem is, dra by om ’n realistiese en aktuele werklikheid te skep 
en laat dit aansluit by die genre van die dokumentêre roman.  

Die fiksionele karakters se lewe is knap vervleg met die geskied-
kundige gebeure. Dit ondersteun nie net die geloofwaardigheid van 
die roman nie, maar verhoog ook die spanning. Op dieselfde dag 
dat die soveelste Palestynse selfmoordbomdraer hom op ’n vol-
gepakte bus in Jerusalem opblaas, hoor Rivkah byvoorbeeld dat sy 
swanger is. Minder as ’n maand later, op die dag wat nog ’n busbom 
die stad skud, het sy ’n miskraam. 

Dis duidelik dat die skryfster intiem vertroud is met die land, sy 
mense, hulle kultuur en godsdiens. Die probleem van Joodse woor-
de en begrippe (wat reeds in Granate bloei in Jerusalem gegee is) 
en waarmee Marc dus reeds vertroud is, word vir die leser opgelos 
deur die insluiting van ’n woordelys agter in die boek. 

Hatikvah: land van hoop is ’n boeiende leeservaring. Die Suid-
Afrikaanse leser sal veral kan identifiseer met die uitbeelding van die 
daaglikse vrees waaronder die Israelies leef. Die terreuraanvalle in 
Jerusalem en Gasa raak almal – die dood is orals naby. Marc se 
woorde in sy dagboek kan net sowel vir Suid-Afrika ook geld: “O, 
Hashem, soms maak hierdie verskriklike land waarin ons leef en wat 
ek so liefhet, my so bang …” (p. 47).  

Ten spyte van al die terreur, bloedvergieting en lyding wat in die 
roman beskryf word, is dit nie ’n negatiewe, uitsiglose verhaal nie. 
Dit eindig met ’n boodskap van hoop, soos duidelik blyk uit die e-
posartikel en koerantberig wat ten slotte aangehaal word. Dit is 
egter veral die geboorte van Marc en Rivkah se seuntjie, Yhoshua, 
wat hierdie hoop vergestalt. Marc verwoord dit soos volg: “Iets so 
wonderbaarlik, so vol hoop in hierdie week van wanhoop,” en 
Rivkah brei daarop uit: “Hatikvah! ... Hoop van Israel is ons klein 
Yhoshua” (p. 327).  

